Antur yr Actau


5,000 +
Actau pennod 4, adnod 1 – 4
Wyt ti’n teimlo weithiau dy fod ti ar ben dy hun achos dy fod ti’n credu’n Iesu Grist, neu yn dangos diddordeb mewn Cristnogaeth a’r Beibl?

Mae bod yn Gristion heddiw yng Nghymru, yn arbennig yn Gristion ifanc, yn gallu bod yn rhywbeth unig iawn.  Ac mae rhannu tystiolaeth am yr Efengyl yn gallu bod yn waith anodd a rhwystredig weithiau.

Meddylia am Pedr a Ioan yn Jerwsalem.  Maen nhw yng Nghyntedd Solomon yn rhannu’r Efengyl ac yn sôn am atgyfodiad Iesu wrth y bobl yno.  A dydy’r neges ddim yn cael llawer o groeso gan 3 grŵp o bobl – yr offeiriaid, heddlu’r deml, a’r Sadwceaid.  Roedd yr offeiriaid yn flin mae’n debyg achos bod nhw’n poeni y byddai’r syniadau newydd yma yn gwneud iddyn nhw golli pŵer a statws mewn cymdeithas.  Efallai fod heddlu’r deml yn poeni y byddai’r gwir yn dod allan am beth ddigwyddodd  ar fore Sul y Pasg (cafodd y milwyr oedd yn gwarchod bedd Iesu eu llwgrwobrwyo i ddweud celwydd am atgyfodiad Iesu – darllena Mathew 28:1-15).  A doedd y Sadwceaid ddim yn credu mewn atgyfodiad, full stop, felly doedden nhw ddim am glywed neb yn dweud fod Iesu wedi dod yn ôl yn fyw!
A beth ddigwyddodd wedyn i Pedr a Ioan?  Cael eu rhoi yn y ddalfa dros nos.
Ond mae Dr Luc, yr awdur, yn rhoi ochr arall y stori – bod llawer o’r bobl glywodd beth oedd y ddau yn ei ddweud wedi dod i gredu.  Roedd tua 5,000 o ddynion yn credu yn Iesu erbyn hyn – heb sôn am y merched a’r plant! Roedd hi’n edrych yn ddigalon ar Pedr a Ioan yn y carchar, ond roedd llawer iawn, iawn o bobl yn dod i gredu yn Iesu.

Mae hyn yn wir heddiw hefyd.  
Rydw i newydd ddarllen cylchgrawn newyddion diweddaraf Cymdeithas y Beibl.  Cafodd y gymdeithas ei sefydlu er mwyn helpu pobl ym mhob rhan o’r byd i glywed gair Duw a’r Efengyl trwy’r Ysgrythur (Y Beibl).  Mae’r cylchgrawn yn sôn am rannu 2.3 miliwn Beibl ers 2001 i Gristnogion China – ac maen nhw’n amcangyfri bod tua 52 miliwn o Gristnogion yn China erbyn hyn! Ac yn Ghana mae yna 100 o eglwysi wedi eu sefydlu mewn 300 o bentrefi oherwydd bod y bobl wedi clywed tapiau o’r Beibl yn cael ei ddarllen.  Ac yn Addis Ababa maen nhw’n dosbarthu 40,000 o Feiblau y mis – a dydy hynny ddim yn ddigon!
Dwyt ti ddim ar ben dy hun!  Mae yna filiynau o bobl ar hyd a lled y byd yn dilyn Iesu, ac yn gweithio drosto. Mae yna filoedd o bobl yng Nghymru, pobl o bob oed, wedi clywed neges yr Efengyl ac wedi dod i gredu yn Iesu, ac yn addoli Duw yn ffyddlon.  Ond mae llawer iawn o bobl yng Nghymru heddiw fel yr offeiriaid, heddlu’r deml a’r Sadwceaid – felly mae angen llawer iawn o weddïo dros y gwaith.

Wrth ddarllen dechrau llyfr yr Actau rydyn ni’n gweld dilynwyr Iesu yn gweddïo llawer iawn – Actau 1:14; 2:42; 4:24.  
Beth am ddilyn patrwm eu bywyd nhw?

